http://www.berria.info/testua_ikusi.php?saila=harian&data=2007-01-10&orria=026&kont=009
2007-01-10





424 hitz

Modako leloa 

Argi Aldian 

Eider Carton - 'Elhuyar' aldizkariko zuzendaria 

Ez dakit ni ote nagoen gaiarekin itsututa, baina bolada batetik hona edozein fenomenoren atzean arrazoi bera dagoela dirudi: klima-aldaketa. Hamabost egunean euririk egiten ez badu, klima-aldaketaren kulpa da; eta baita hamabost egunez atertzen ez badu ere. Azaroan hego-haizea badabil eta ohikoak baino tenperatura altuagoak badaude, azalpena klima-aldaketa da. Abenduan eski-pistetan elurrik ez badago, klima-aldaketa omen errudun. Eta, zerk eragiten ditu munduan gertatzen diren uholde, haize-bolada, ekaitz tropikal, urakan edo tornado guztiak? Klima-aldaketak, zerk bestela. 

Modako lelo bihurtu dugu klima-aldaketa komunikabideetan, eta baita kalean ere. Eguraldiarekin eta hondamendi naturalekin harremana duen edozein gertakari aipatu eta segundo-erdi bat ez da pasatuko klima-aldaketa agertzerako. Dena azaltzeko balio du, eta aise erabiltzen dugu. Adibidez, duela egun batzuk lagun batek normal-normal bota zidan bizi den tokitik hona etortzeko autoz egin behar duen bidea neguan txarragoa dela orain, «klima-aldaketaren kontu honekin izotza egoten delako lehen egoten ez zen tokietan». 

Horiek denak entzun eta irakurrita, joan den udan klima-aldaketaren komunikazioari buruz idatzitako zutabea etorri zati burura. Erresuma Batuan egindako ikerketa bat nuen hizpide. Klima-aldaketari buruz batez ere alarmismoz hitz egiten dela esaten zuten ikertzaileek, eta gogoratzen dut ez zitzaidala batere gustatu egoera hobetzeko egileek emandako aholkua. Klima-aldaketa eztabaidarik behar ez zuen gaitzat jotzeko gomendatzen zuten, Lurraren errotazioaren parekotzat. Estrategia horrek jakintza zabaltzeari kalte besterik ez ziola egingo pentsatzen nuen orduan, eta berdin pentsatzen dut orain ere. Orduan ez nintzen jabetu, ordea, dagoeneko beste pauso bat emana dugula: klima-aldaketa ontzat emana dugu, eta, birritan pentsatu gabe, zergatik guztien erantzun izendatu dugu. Alabaina, dena ezin da bi hitzetan azaldu. 

Eguraldia (eta fenomeno meteorologikoak) eta klima, askotan nahasten ditugun arren, ez dira gauza bera. Bada, eguraldi-aldaketa eta klima-aldaketa ere ez dira baliokideak. Batez ere denbora-eskalan dago aldea. Egunak, asteak, hilabeteak dagozkio lehenari; hamarkadak eta mendeak bigarrenari. 

Datuak eta hipotesiak ere ez dira gauza bera. Datuek erakusten dute Lurreko batez besteko tenperatura igotzen ari dela, eta baita atmosferako karbono dioxido kontzentrazioa ere. Eta karbono dioxidoa berotegi-efektuaren eragilea da (beste gas batzuekin batera). Hipotesiak dira giza jarduera dela karbono dioxido horren iturria eta klima-aldaketa gertatzen ari dela, eta, egoera horretan, muturreko fenomeno meteorologikoen maiztasuna handitu egiten dela. Hipotesiak datuetan oinarritzen dira, eta datu gehiago bilduta baieztatzen edo ezeztatzen dira. Baina klimarekin erlazionatutako adierazleen erregistroak ez dira hain aspaldikoak: oraindik ez dugu bildu hamarkada eta mendeetako eskalan mugitzen den eta planeta osoa jokoan jartzen duen fenomeno bat egiaztatzeko adina datu. Ziurgabetasun horrek ez dio garrantzirik kentzen gaiari, ordea. Alderantziz, zientziaren alderdi-piloaz ikasteko aukera ematen du. Merezi du modako leloari edukia eranstea, modako lelo hutsa ez izateko. 

